◎ 第一義空    《佛學大辭典》
（術語）對於小乘之涅槃，而云大乘至極之涅槃為第一義空。小乘之涅槃者，偏真但空也。大乘之涅槃者空亦空，為中道實相之空，故名第一義。
三藏法數四十六曰：「諸法中最第一法名為涅槃，涅槃之法空無有相，是為第一義空。」
涅槃經二十七曰：「佛性名第一義空，第一義空名為智慧，所言空者不見空與不空。」
智度論三十一曰：「能使諸法實相空，名為第一義空。」
觀佛三昧經曰：「佛地果德，真如實相第一義空。」
小乘之涅槃，亦名第一義空。雜阿含經十三曰：「我今為汝等說法，初中後善，善義善味，純一滿淨，梵行清白。所謂第一義空經。」
◎ 十忍    《三藏法數》--出《仁王護國般若經疏》
忍即忍可，亦安忍也。謂通教菩薩觀五陰、三界、因果、二諦等法，成就十忍也。
一、戒忍。謂由觀色陰而不犯禁制，即得戒忍；以作無作戒體，皆是色攝故也。
＊ 作無作戒者，謂初受戒時，有所作為，執守堅持，名為作也；持守既久，雖不作意，而任運無所毀犯，名無作也。
二、知見忍。謂由觀識陰，了知一切諸法邪正之見，皆從識心而生，即得知見忍，以了別識與此知見相類故也。
三、定忍。謂由觀想陰，不起亂思，即得定忍。以從顛倒妄想，能入於定故也。
四、慧忍。謂由觀受陰，無苦樂相，即得智慧忍。以分別諸法，皆悉空寂，智慧即生故也。
五、解脫忍。謂由觀行陰，無造作相，即得解脫忍。以行皆悉無常，無有結縛也。
六、空忍。謂由觀三界苦果，無有實體，即得空忍也。以生死苦諦，性本空寂故也。
七、無願忍。謂由觀三界苦因，皆悉空故；即得無願忍，以煩惱集諦性本清淨故也。
八、無相忍。謂由觀三界因果之法皆空，即得無相忍。以因果之相，本空無有故也。
九、無常忍。謂由觀俗諦之境，一切有為之法，悉皆虛幻，即得無常忍。以一切諸法，遷滅不停故也。
十、無生忍。謂由觀真諦之境，是無為法，諸念不生，即得無生忍。以真空之理，本無生滅故也。
◎ 十種忍    《三藏法數》--出《華嚴指掌》
忍，即安忍，亦忍可也。謂菩薩既斷無明之惑，證無生理，了達諸法本來寂滅，是故見色聞聲，如幻如化，不起妄念而分別也。然此忍體雖一，而隨事立名，則有十種也。
一、音聲忍。音聲忍者，謂聞佛深教，即能曉了忍可，而不驚怖也。
二、順忍。順忍者，謂於理於事，悉能隨順，諦審忍可，而無違逆也。
三、無生忍。無生忍者，謂了達諸法本來無生，亦無有滅，諦審忍可，而妄念不起也。
四、如幻忍。如幻忍者，謂了達諸法，皆從因緣和合而生，猶如幻化，性本空寂，諦審忍可，而無執著也。
五、如焰忍。如焰忍者，謂了知一切境界悉如陽燄，無有真實，諦審忍可，而不執著也。
六、如夢忍。如夢忍者，謂了諸妄心，皆如夢境，無有真實，諦審忍可，而不執著也。
七、如響忍。如響忍者，謂世間一切語言音聲，皆由因緣和合而成，猶如谷響，無有真實，諦審忍可，而不執著也。
八、如影忍。如影忍者，謂了達色身，由五蘊積聚而成，本無實體，諦審忍可，而不執著也。
九、如化忍。如化忍者，謂世間諸法，無而忽有，有即還無，體非真實，諦審忍可，而不執著也。
十、如空忍。如空忍者，謂了達世間、出世間種種諸法，悉如虛空，無有色相，諦審忍可，而不執著也。
◎ 三 諦     《三藏法數》--出《法華玄義》
諦者，諦審也。謂諦審一切法即空、即假、即中；即空是真諦，即假是俗諦，即中是中諦。此三隔歷，即是次第三諦；三一無礙，即是圓融三諦。
一、真諦。真即真空，泯一切法之謂也。蓋諸法本空，眾生不了，執之為實，而生妄見。若以空觀蕩之，則謂實之情自忘；情忘即能離於諸相，諸相若離，則真空之理自然諦了，故名真諦。
二、俗諦。俗即世俗，立一切法之謂也。諸法雖即本空，皆不可得，若以假觀照之，則能諦了性具諸法，歷歷宛然，故名俗諦。
三、中諦。中即中正，統一切法之謂也。諸法本來不離二邊，不即二邊；若以中觀觀之，則能諦了諸法非真非俗，即真即俗，清淨洞徹，圓融無礙；即一而三，即三而一，不可思議，故名中諦。
◎ 三 諦     《三藏法數》--出《仁王護國般若經疏》
諦即審實之義。謂觀世間、出世間一切諸法，不出空與色、心。經云：我以三諦，攝一切法。是也。
一、空諦。空即虛幻之義，謂諦審一切眾生及與世界等法，性相本空，虛假不實，是名空諦。
二、色諦。色即質礙之義，謂諦審世間眾生色身，及山河大地種種形相，乃至意識所緣一切境界，皆是色法，是名色諦。
三、心諦。心諦即第八識心王也。謂眾生根身、虛空、世界乃至善惡一切諸法，皆由此心出生，是名心諦。
◎ 三種三諦    《佛學大辭典》
（名數）不思議之三諦，雖以無決定性之故，不可說之，然為機緣說之，則不出三意：
一、隨情說。此為大悲方便，或約於有門，或約於空門，而明之。此三諦在圓教十行已前也。
二、隨情智說，即隨自他意語也。就情而說有空之二，就智而說中之一。此三諦當於圓教十信位。
三、隨智說，即隨自意語也。是初住已去，非徒中絕視聽，真假亦然。三諦玄微，唯智所照，不可示、不可思，聞者驚怪。唯佛與佛乃能窮盡，言語道斷，心行處滅，不可以凡情圖想也。
◎ 三 觀    《佛學大辭典》
（名數）諸家說三觀，以天台之三觀為最普通：
一、空觀，觀諸法之空諦也。
二、假觀，觀諸法之假諦也。
三、中觀，此有二。觀諸法亦非空，亦非假，即是中。謂為雙非之中觀，觀諸法亦空亦假，即是中，謂為雙照之觀。
又就性德之理而謂為三諦，就修德之智而謂為三觀，以吾人凡常之一心為所觀之境而觀之，則謂為一心三觀。而三諦三觀有別、圓二教相違。
1

